‘Sbardun i’r Meddwl’ gan Siôn Meredith.



Meddwl am......y newyddion.

Bob tro mae ‘na joban bwysig newyddiadurol i’w llenwi yn y BBC mae na lwyth o enwau gwahanol yn cael eu cynnig. Dyn ni yng Nghymru wedyn, eisiau rhywun dyn ni’n nabod, Cymro neu Gymraes, i lenwi’r swydd. Beth am Huw Edwards? Pam dyn nhw’m yn dewis Betsan Powys? Mae angen newyddiadurwr go sbesial i ddehongli’r difrifol a’r digri o’r Senedd yn San Steffan a Bae Caerdydd. 

On’d does gynon ni Gymry riportars penigamp? 

Ond pwy bynnag sy’n cael y swyddi, a fyddwn ni yn eu cymryd nhw o ddifri? Rydyn ni’n edrych ar newyddiadurwyr yn aml fel bodau is na gwleidyddion hyd yn oed (a mae’n dipyn o gamp bod yn fwy amhoblogaidd na gwleidyddion!) Ond a ydi hynny’n deg ac yn iawn? 

Ambell dro dydi eu newyddion yn ddim byd ond straeon arwynebol gwael sy’n haeddu dim sylw o gwbl. Ond dro arall mae gynon nhw hanes sy’n werth ei rannu. Gall geiriau fod yn bwerus, a gall seiri geiriau ddilyn llwybrau peryglus. 

Mae nifer o ohebwyr wedi talu’r pris am fentro i gael stori. Saethwyd Frank Gardner o’r BBC yn Saudi Arabia, ac mae o gan amlaf yn darlledu o gadair olwyn. Mae ‘na ddegau o ohebwyr yn cael eu lladd bob blwyddyn ar draws y byd. Weithiau mae nhw’n tynnu’n groes i’r awdurdodau neu dro arall yn mentro datguddio cyfrinachau troseddwyr. Mae eu gelynion ar eu holau yn fuan iawn.
Daeth gohebwyr o Gymru â straeon lliwgar i ni o bellafoedd byd. Pwy all anghofio adroddiadau Stephen Evans ar Fedi’r unfed ar ddeg, neu fwletinau Jeremy Bowen o Sarajevo? Mae dyled arnon ni i bob un ohonyn nhw am eu menter a’u straeon gafaelgar.  

Mewn byd sy’n orlawn o eiriau mae’n rhaid i ni wrando’n astud am y geiriau sy’n cyfri. Ac o’u clywed, ein dewis ni ydi gweithredu arnyn nhw. Yn ystod newyn mawr Ethiopia yn 1984 tynnodd adroddiadau Michael Buerk sylw’r byd i sefyllfa ddifrifol y degau o filoedd oedd yn dioddef. Mae geiriau’n gallu rhybuddio ac yn gallu cynnig arweiniad. 

Fel geiriau ambell i newyddiadurwr tydi geiriau’r Beibl ddim yn plesio pawb. Ond mae nhw’n ein rhybuddio ni ac yn cynnig arweiniad gwell nag unrhyw eiriau eraill. Y cwestiwn mawr ydy, ydyn ni’n mynd i weithredu arnyn nhw?

Ond dw i eisiau i ti ddeall hyn: Bydd adegau ofnadwy o anodd yn y cyfnod olaf hwn. Bydd pobl yn byw i’w plesio nhw eu hunain, ac yn byw er mwyn gwneud arian. Byddan nhw'n hunanbwysig ac yn dirmygu pobl eraill, yn sarhaus, yn anufudd i'w rhieni, yn anniolchgar, ac yn annuwiol. Yn ddiserch, yn amharod i faddau, yn hel clecs maleisus, yn gwbl afreolus ac anwaraidd, ac yn casáu daioni. Yn bradychu eraill, yn poeni dim am neb, ac yn llawn ohonyn nhw’u hunain. Pobl yn caru pleser yn lle caru Duw. Maen nhw'n gallu ymddangos yn dduwiol, ond maen nhw'n gwrthod y nerth sy’n gwneud pobl yn dduwiol go iawn. Paid cael dim i'w wneud â phobl felly. (2 Tim.3:1-5)
Duw sydd wedi ysbrydoli'r ysgrifau sanctaidd hynny i gyd, ac maen nhw’n dysgu beth sy’n wir i ni, yn cywiro syniadau anghywir, yn dangos beth dyn ni’n ei wneud o’i le, a’n dysgu ni i fyw yn iawn. Felly mae gan bobl Dduw bopeth sydd ei angen iddyn nhw wneud pob math o bethau da. (2 Tim.3:16-17)

